
1. OPŠTE ODREDBE

Član 1.

(1) Opšti uslovi za osiguranje osoba od posljedica nesretnog slučaja (nezgode) i ovi Dopunski uslovi za kolektivno kombinovano osiguranje radnika od posljedica nesretnog slučaja sa rizikom smrti usljed bolesti  (u daljem tekstu: Dopunski uslovi) sastavni su dio ugovora o kolektivnom kombinovanom osiguranju radnika od posljedica nesretnog slučaja kojeg Ugovarač zaključi sa Društvom za osiguranje ASA OSIGURANJE d.d. Sarajevo (u daljem tekstu: Osiguravač).

(2) Ugovarač osiguranja u smislu ovih Dopunskih uslova može biti svaka pravna osoba koja zaključi kolektivno kombinovano osiguranje za svoje radnike. Izuzetno Ugovarač osiguranja može biti fizička osoba uz uslov da se premija plaća obustavom iz plata zaposlenika. 

(3) Ovim osiguranjem mogu se osigurati radnici u preduzećima, organizacijama, zajednicama i ustanovama, ako se u njima osigurava najmanje 10 osoba. Od ove odredbe izuzimaju se organizacije koje u svom sastavu imaju manji broj zaposlenih od naprijed naznačenog minimuma, pod uslovom da se osiguranjem obuhvataju svi zaposleni radnici.

(4) Ako se izričito ugovori i navede u polici osiguranja, osiguranjem mogu biti obuhvaćene i osobe koje su kod Ugovarača u dopunskom radnom odnosu.

Osigurane opasnosti

Član 2.

Po ovim Dopunskim uslovima, osiguranjem su obuhvaćene sljedeće opasnosti:

· smrt usljed nezgode, 

· trajna invalidnost usljed nezgode, 

· smrt usljed bolesti.

Osim toga može se ugovoriti naknada troškova koje Osiguranik ima u vezi sa nezgodom:

· dnevna naknada za dane provedene u bolnici, zbog liječenja od posljedica nezgode (bolnički dani),

· dnevna naknada za bolovanje, kao posljedica nezgode nastale isključivo na radnom mjestu,

· troškovi liječenja, koje Osiguranik ima zbog narušenja zdravlja koje zahtjeva pomoć ljekara.

U polici osiguranja navedeno je koji su slučajevi, odnosno posljedice nezgode ugovoreni.

Sposobnost za osiguranje

Član 3.

(1) Po ovim Dopunskim uslovima mogu se osigurati osobe od 18 do navršenih 65 godina života.

(2) Osiguranje za slučaj smrti usljed nezgode i za slučaj trajne invalidnosti od posljedica nezgode može se ugovoriti za zaposlenike bez obzira na njihovo zdravstveno stanje, trajnu invalidnost kao i bez plaćanja povišene premije, osim osoba potpuno lišenih poslovne sposobnosti koje su u svakom slučaju isključene iz osiguranja.
(3) Osiguranje za slučaj smrti usljed bolesti može se ugovoriti samo za zdrave osobe u smislu člana 3. tačke 6. Općih uslova. 

(4) Ovim osiguranjem nisu obuhvaćeni zaposlenici:

· koji pismeno izjave da ne žele biti osigurani,

· koji su u trenutku sklapanja ugovora o osiguranju nalaze na bolovanju, a pravo na osiguranje stiču povratkom sa bolovanja na redovan posao, 

· koji su stariji od 65 godina,

(5) Po ovim Dopunskim uslovima ne mogu biti osigurane osobe sa posebnim zanimanjima (pirotehničari, glumci koji izvode akrobaciju, kaskaderi, ronioci, osoblje podmornica, lovci na divlje životinje, demineri i sl), profesionalni sportisti i osobe koje upravljaju vazdušnim letjelicama. 

Osigurana suma

Član 4.

(1) Osigurana suma označena u polici je najveći iznos do kojeg je Osiguravač u obavezi za svakog pojedinog Osiguranika.

(2) Kod određivanja razreda opasnosti u koji spada pojedini radnik za osiguranje od posljedica nesretnog slučaja, uzima se njihovo stalno mjesto izvršioca određenih zadataka.

(3) Mogu se ugovoriti različite osigurane sume za grupe zaposlenika, zavisno od razreda opasnosti u koji se  svrstava zanimanje pojedinog Osiguranika, odnosno stalno mjesto izvršioca pojedinih poslova, pod uslovom da jednake osigurane sume ugovori najmanje 10 osoba.

(4) U slučaju promjene radnog mjesta Osiguranika u toku trajanja osiguranja, kod nastanka osiguranog slučaja uzima se ona utvrđena osigurana suma koja odgovara razredu opasnosti onog radnog mjesta na kojem je Osiguranik radio kada je nastala nezgoda.

Način ugovaranja osiguravajućeg pokrića

Član 5.

(1) Ugovor o kolektivno kombinovanom osiguranju zaposlenika od posljedica nesretnog slučaja može se ugovoriti:

1. sa naznakom i bez naznake imena i prezimena    Osiguranika,

2. sa osiguravajućim pokrićem svih 24 sata tokom trajanja ugovora o osiguranju ili samo za vrijeme obavljanja redovnog posla,

(2) Ako je ugovoreno kolektivno kombinovano osiguranje uz tačan popis Osiguranika, tada ovo osiguranje vrijedi samo za one zaposlenike koji se nalaze na spisku, koji se obavezno prilaže uz policu osiguranja.

(3) Ako je ugovoreno osiguranje sa naznakom imena i prezimena osiguranih osoba, za proširenje osiguranja na nove zaposlenike ispostavlja se nova polica osiguranja. Ukoliko se ugovaraju jednake osigurane sume, ispostavlja se nova polica bez obzira na broj novih Osiguranika. Ukoliko se za nove zaposlenike ugovaraju drugačije  osigurane sume, osiguranje se može zaključiti u smislu stava 3. člana 1. i  stava 3. i 4. člana 4. ovih Dopunskih uslova.  Ako je ugovoreno kolektivno kombinovano osiguranje bez naznake imena Osiguranika, osiguranjem su obuhvaćene sve osobe koje su kod Ugovarača osiguranja zaposlene na neodređeno, kao i na određeno vrijeme. Osiguranjem su automatski obuhvaćeni i novoprimljeni zaposlenici, s tim da se za njih zaračunava premija osiguranja na kraju trajanja osiguranja, prilikom konačnog obračuna premije osiguranja. Obaveza Osiguravača za nove zaposlenike počinje u 24:00 sati onog dana, kada im prema ugovoru počinje radni odnos, odnosno članstvo.

(4) Ako je ugovoreno kolektivno kombinovano osiguranje sa pokrićem svih 24 sata, tada ovo osiguranje vrijedi svih 24 sata u danu tokom trajanja osiguranja, bilo da se Osiguranik nalazi na radnom mjestu, službenom putovanju, u kući, na godišnjem odmoru i u svim ostalim svakodnevnim situacijama. U slučaju 24-satnog pokrića osiguranje važi u svim zemljama svijeta, osim u zemljama u kojima se vodi rat bilo koje vrste (član 15.stav 1- tačka g. I član 13.1. tačka 3. Općih uslova za osiguranje osoba od posljedica nezgode).
(5) Ako je ugovoreno osiguranje samo pri vršenju redovnog zanimanja, osiguranjem su obuhvaćeni samo nesretni slučajevi koji nastanu za vrijeme obavljanja redovnog zanimanja, kao i na putu od kuće do radnog mjesta, od radnog mjesta do kuće, pri obavljanju određene dužnosti po nalogu Ugovarača kao što su učešća na sastancima, službeni put, kao i obavljanje dobrovoljnog rada kod Ugovarača osiguranja.
Trajanje osiguranja

Član 6.

(1) Ako u polici nije drugačije ugovoreno, osiguranje počinje u 24.00 sati dana koji je označen kao početak osiguranja i prestaje u 24.00 sati dana koji je u polici naveden kao dan isteka osiguranja.

(2) Ako je u polici naveden samo početak osiguranja, ugovor o kombinovanom kolektivnom osiguranju produžava se iz godine u godinu sve dok ga koja od ugovornih strana ne otkaže u smislu člana 9. ovih Dopunskih uslova.

(3) Za radnike koji se zaposle poslije početka označenog na polici osiguranje počinje od 24.00 sati onog dana kojeg su se zaposlili. Za radnike koji su prekinuli rad, osiguranje prestaje važiti u 24.00 sati onog dana kada su istupili iz radnog odnosa, ili je ugovor prestao po kojem drugom osnovu.

Obaveza Osiguravača

Član 7.

(1) Za slučaj smrti usljed bolesti Osiguravač je dužan isplatiti:

1. 50 % od osigurane sume ako Osiguranik umre u toku prvih šest mjeseci trajanja osiguranja, odnosno od pristupa u osiguranje novog radnika u smislu člana 6. stava (3) ovih Dopunskih uslova,

2. cijelu osiguranu sumu ako Osiguranik umre poslije šest mjeseci od početka osiguranja odnosno od njegovog pristupa u osiguranje.

(2) Cijelu osiguranu sumu za slučaj smrti usljed bolesti isplaćuje Osiguravač: 

1. ako osiguranica umre u toku prvih šest mjeseci trajanja osiguranja za vrijeme trudnoće ili porođaja,

2. ako je Osiguranik prešao iz radne organizacije koja ima kombinovano kolektivno osiguranje, a karenca od šest mjeseci je protekla u cjelini,

3. ako se vrši izmjena osigurane sume izdavanjem nove police, a karenca od šest mjeseci je protekla u cjelini.

(3) Osiguravač nema nikakvu obavezu isplate osigurane sume za slučaj smrti:

a. ako u toku trajanja osiguranja Osiguranik izvrši samoubistvo,

b. ako Osiguranikova smrt nastupi izvršenjem smrtne kazne, 

c. ako Osiguranikova smrt nastupi usljed zemljotresa, 

d. ako Osiguranikova smrt nastupi usljed ratnih događaja.

(4) Na obaveze Osiguravača za osiguranje od posljedica nesretnog slučaja primjenjuju se odredbe čl. 7., 8., 9. i 10.,11., 12., 13 Opštih uslova.
Premija osiguranja

Član 8.

(1) Obračun premije vrši se u roku označenom na polici osiguranja prema broju osiguranih osoba.

(2) Ako je ugovoreno osiguranje prema imenu zaposlenika, obračunava se premija osiguranja prema broju osiguranih osoba, prema spisku priloženom uz policu osiguranja. Za svakog novopridošlog zaposlenika u osiguranje zaračunava se premija osiguranja posebno.

(3) Ako je ugovoreno osiguranje bez naznake imena i prezimena Osiguranika, na početku perioda osiguranja se obračunava akontacija premije prema ukupnom broju zaposlenika u trenutku zaključenja ugovora o osiguranju, s tim da se na kraju perioda osiguranja  konačan obračun premije vrši prema prosječnom broju zaposlenika u godini osiguranja, koji se izračunava prema brojnom stanju zaposlenika na kraju svakog mjeseca u godini osiguranja. Ako se utvrdi da je prosječni broj zaposlenika veći od broja po kojem je obračunata premija osiguranja, Ugovarač osiguranja je obavezan platiti razliku premije osiguranja. Ako je taj broj manji, Osiguravač je obavezan vratiti više naplaćenu premiju osiguranja.

(4) U slučaju iz stava 3 ovog člana, Ugovarač osiguranja je obavezan je u roku od 30 dana po isteku godine osiguranja dostaviti Osiguravaču tačne i potpune podatke o brojnom stanju svih zaposlenika na kraju svakog mjeseca za proteklu godinu osiguranja.

(5) Osiguravač ima pravo uvida u evidencije Ugovarača osiguranja iz kojih se može utvrditi brojno stanje zaposlenika, kao i visina obračunate i uplaćene premije osiguranja.

(6) Premija osiguranja se plaća unaprijed za cijeli period trajanja osiguranja, ako nije drugačije ugovoreno.

(7) Obaveza Osiguravača prema Osiguraniku ne postoji u slučaju kada Ugovarač osiguranja nije platio premiju u roku naznačenom u polici, niti to učini u roku naznačenom u članu 19. stav 7. Opštih uslova za osiguranje osoba od posljedica nezgode.

(8) Mjesečna premija osiguranja po zaposleniku je nedjeljiva, te ukoliko zaposlenik prekine rad kod Ugovarača osiguranja ili je ugovor prestao po kojem drugom osnovu, Osiguravaču pripada premija za mjesec u kojem je osiguranje prestalo.

(9) Ako je osiguranje prestalo prije ugovorenog isteka usljed isplate osigurane sume za slučaj smrti ili 100% trajne invalidnosti, ukupna ugovorena premija osiguranja u cjelosti pripada Osiguravaču.

Osiguranje članova domaćinstva

Član 9.

(1) Ugovorom o kolektivnom osiguranju radnika mogu se osigurati i članovi domaćinstava Osiguranika, pod uslovom da je osiguranje radnika zaključeno sa važnošću pri i van vršenja redovnog zanimanja. 

(2) Osigurati se mogu članovi domaćinstava, koji zajedno stanuju sa osiguranim radnikom, pod uslovom da nisu mlađi od 18, odnosno stariji od 65 godina života.

(3) Članovima domaćinstva, u smislu stava (1) i (2) ovog člana Uslova, smatraju se bračni drug i djeca koja nisu zasnovala porodicu.

(4) Za osiguranje članova domaćinstva potrebna je pismena izjava Ugovarača ili Osiguranika sa oznakom imena, srodstva i starosti. 

(5) Osiguranje za članove domaćinstva počinje u 24.00 sati onog dana koje je u pismenoj prijavi, predloženoj Osiguravaču, označen kao početak osiguranja, ali ne ranije od 24.00 sati onog dana kada je Osiguravač primio prijavu, a prestaje u 24.00 sati onog dana kada je prestao radni odnos radnika kod Ugovarača ovog osiguranja ili je ugovor prestao po kom drugom osnovu.

(6) Za osigurane sume članova porodice vrijede odredbe člana 4. ovih Dopunskih uslova.

Otkaz i prekid ugovora o osiguranju

Član 10.

(1) Svaka ugovorna strana, ukoliko ugovor nije prestao iz ugovorenih razloga, može raskinuti ugovor o kombinovanom kolektivnom osiguranju radnika sa neodređenim trajanjem.

(2) Ako je zaključeno kombinovano kolektivno osiguranje gdje premiju plaća svaki radnik iz svoje plate, raskid ugovora se vrši uz prethodnu pismenu saglasnost osiguranih radnika.

                                 Primjena Dopunskih uslova

                                 Član 11.

Ovi Dopunski uslovi vrijede uz Opće uslove za osiguranje osoba od posljedica nesretnog slučaja, a ukoliko su u suprotnosti sa sadržajem Općih uslova, vrijede ovi Dopunski uslovi.

Nadležnost u slučaju spora

Član 12.

U slučaju spora Ugovarača osiguranja odnosno Osiguranika i osiguravača nadležan je Općinski sud u Sarajevu. 
                                                                                                                 Navedeni Dopunski uslovi za kolektivno kombinovano osiguranje radnika stupaju na snagu sa danom donošenja, a primjenjuju se od dana izdavanja saglasnosti Agencije za nadzor osiguranja Federacije Bosne i Hercegovine.

DOPUNSKE USLOVE ZA KOLEKTIVNO KOMBINOVANO OSIGURANJE RADNIKA 


OD POSLJEDICA NESRETNOG SLUČAJA








Na osnovu odredaba člana 69. prečišćenog teksta Statuta Društva za osiguranje ASA OSIGURANJE d.d. Sarajevo br. OPU-IP-235/09 od 25.06.2009. godine, Odluke o dokumentima koji se prilažu uz zahtjev za izdavanje odobrenja za rad („Službene novine FBiH“,  broj 31/09), Uprava Društva ASA OSIGURANJE d.d. Sarajevo Odlukom broj I-995/13 od 23.08.2013. godine d o n o s i  slijedeće:  

